
SARAJEVO DOBILO JOŠ JEDAN 
SERVIS CENTAR ZA PODRŠKU 
PORODICAMA DJECE I OSOBA SA 
POTEŠKOĆAMA U RAZVOJU

Centar u ulici Obala Kulina Bana svečano su otvorili  
ambasadorica SAD u BiH, Maureen Cormack, 
načelnik Općine Stari Grad Ibrahim Hadžibajrić i i 
bosanskohercegovački atletičar, koji je ujedno i prvi 
ambasador dobre volje Centra,  Amel Tuka.

“Organizacja “Dajte nam šansu” je prije četiri godine 
počela raditi pružajući pomoć za 40 porodica a danas 
za 400 njih širom BiH. To je zaista značajan rezultat i 
pokazuje kolika je potreba usluge. Građani prepoznaju 
ove centre kao mjesta na kojima će se osjećati sigurno.” 
– istakla je tokom svog obraćanja ambasadorica SAD u 
BiH, Maureen Cormack.

Riječ je o Servis centru koji pruža podršku cijeloj 
porodici djece i osoba sa poteškoćama u razvoju, a prije 
dvije godine ovakav centar otvoren je i u sarajevskom 
naselju Alipašino Polje.

“Otvorenjem ovog drugog servisnog centra u KS-u 
ćemo mnogim porodicama omogućiti da njihov život 
barem malo bude lagodniji, da bar malo bude kvalitetniji. 
Ono što je sasvim sigurno jeste da ćemo roditeljima 
dati osjećaj sigurnosti, a to svi trebamo da bismo 
mogli da se borimo za svoja prava.” – istakla je Ines 
Kavalec, direktorica Udruženja porodica djece i osoba s 
poteškoćama u razvoju “Dajte nam šansu”

Uspostavljanje ovog, ali i drugih servis centra inicirao je 
i podržao USAID-ov Program podrške marginaliziranim 
grupama (USAID/PPMG). 

“Ne treba zaboraviti da je 2013. godine Vlada SAD-a 

podržala obnovu i rekonstrukciju kompletnog doma 
u Mjedenici, također za djecu sa poteškoćama, gdje je 
utrošeno oko 400 000 dolara. Također, ni ovaj projekat 
se bez pomoći USAID-a ne bi mogao privesti kraju.” 
– poručio je načelnik Općine Stari Grad Ibrahim 
Hadžibajrić

Centar djeci sa poteškoćama u razvoju osigurava boravak 
do četiri sata dnevno tokom kojeg su im na raspolaganju 
psiholozi, defektolozi i socijalni radnici, kreativne i 
inkluzivne radionice, muzikoterapija, dok je za porodice 
djece i osoba sa poteškoćama u razvoju osigurana pravna 
pomoć, savjetovanje, te pomoć u kriznim situacijama.

Sve usluge koje centar nudi za korisnike su potpuno 
besplatne.

Centar u Starom Gradu peti je ovakve vrste u Bosni 
i Hercegovini. Ranije su servis centri za podršku 
porodicama djece i osoba sa poteškoćama u razvoju 
otvoreni u Foči, Tuzli i Banjoj Luci.

DRAGANA STOJNIĆ JEDINA 
PROIZVODI ŠTILA U BIH: OD 
PRIUČENE PROIZVOĐAČICE DO 
BUDUĆEG IZVOZNIKA

Jeste li ikada, kada u ruke uzmete sjekiru, motiku ili 
lopatu, razmišljali ko to proizvodi? Jeste li ikada došli na 
pomisao da je upravo štilo te sjekire, koju tako čvrsto 
držite, napravila žena - kovrdžave tamne kose sa crvenim 
lakom na noktima? Jeste li ikada čuli za Draganu Stojnić – 
proizvođačicu štila?

Dragana ne živi u centru grada. Nema tržne centre u 
blizini i njena djeca moraju pješačiti kilometrima do škole. 
Živi u malom selu nadomak Prijedora, a da biste došli 
do njene kuće, morate kilometrima pješačiti ili voziti 
makadamom. No, nije to nikakvo čudo. Nije Dragana 
jedina žena koja živi na selu, ali vjerovatno jeste jedina 
u Bosni i Hercegovini koja se bavi proizvodnjom štila – 
drvenih držalica za alatke. 
Ovim poslom Dragana se počela baviti kada je ostala 
bez ičega. Ona i muž bili su nezaposleni, a istovremeno 
roditelji dvoje djece. 

“Nisam željela odustati. Ranije sam se bavila uzgojem 
malina i krastavaca, ali nisam uspjela. Posao je propao, ja 
ostala neisplaćena, kreditno zadužena, a cijela porodica 
bez ikakvih primanja. Morali smo smisliti nešto novo. 
Drvo je bilo jedino što nam je preostalo i rizikovali 
smo”, priča Dragana. 

 
Bilo je teško. Nisu imali sav potrebni alat i mašine, 
proizvodnja je išla sporo, ali nisu odustajali. Znali su raditi 
po cijeli dan i noć kako bi naručenu robu isporučili na 
vrijeme. Rade svi. Sin pomaže u obradi drveta, kćerka u 
pakovanju, a Dragana sa mužem radi i najteže poslove. 
Od iscrpljenosti je znala ostajati i bez svijesti, ali je 
ustajala i nastavljala. 
 
Otkud to da žena pravi držalice za alatke? 
 
Dragana se svakodnevno susreće s pitanjem kako to 
da se ona bavi ovim poslom, ali, kako kaže, ne boji 
se nikakvog posla. Njena jedina želja bila je da svojoj 
porodici osigura dostojanstven život i da budu sigurniji, 
jer se i njen muž teže povrijedio dok je iz šume dovlačio 
drvo jer nisu imali alat. 
 
Tražila je priliku da od ovog porodičnog posla napravi 
biznis i vidjela je u apliciranju za dodjelu sredstava 
iz USAID-ovog Fonda za podršku u razvoju biznisa 
marginaliziranih grupa žena i Grada Prijedora. Dobila 

je novac za kupovinu alata koji je značio veću i sigurniju 
proizvodnju, ali i bolji život.

Registrovali su biznis, osposobili radionicu i povećali 
proizvodnju, jer bolji uslovi značili su i bolje poslovanje. 
Ove godine Dragana je u svojoj radionici proizvela više 
od 7.000 štila za motike, lopate, sjekire, krampe, a uskoro 
bi mogla postati i izvoznica. Želi kupiti kamion i početi sa 
proizvodnjom i za druga tržišta. 
 
“Još uvijek radimo mnogo, ali je i dosta lakše. Sada 
nam treba manje vremena za izradu, a i proizvodi su 
puno kvalitetniji. Vjerujem da će se trud isplatiti i da 
ćemo uspjeti razviti biznis koji će u budućnosti naš sin 
preuzeti”, kaže Dragana. 
 
Posla ima, ali nakon ove podrške nema straha od povreda 
i neuspjelih proizvoda. Dragana sada ima prihode kojim je 
zadovoljna, ali ima i nadu da će biti još bolje. 
Prešla je put od priučene proizvođačice do potencijalne 
izvoznice štila za alatke i mnogima pokazala kolika je 
snaga žena. 

 
U udaljenom selu, zaboravljena od mnogih i bez pravih 
prilika, Dragana se odlučila boriti i kako sama kaže, bitku 
je dobila. Sada još samo čeka da štila sa njenim potpisom 
dospiju i u duge zemlje i da porodični biznis, u koji je 
utkano toliko snage, ljubavi i odricanja, preuzme neko od 
njene djece. 
 
Dragana je jedna od stotinu žena kojoj su USAID-ov 
Program podrške marginaliziranim grupama i devet 
lokalnih uprava omogućili da pokrenu i razvijaju vlastiti 
biznis. Biznis koji im prvenstveno osigurava egzistenciju, 
samostalnost, ali i vraća vjeru u bolje sutra.

PRIČA KOJA ZBLIŽAVA MLADE U 
MOSTARU

Muzičkom centru Pavarotti 14. Decembra, Mostar Rock 
School predstavila je drugi po redu programski koncert 
u sklopu školske 2017/2018 godine. Programski koncerti 
prezentiraju rezultate “Session bands” edukativnog 
programa Rock škole u sklopu kojeg polaznici obrađuju i 
kreiraju glazbu na zadane teme i u zadatom vremenskom 
okviru. Iz kruga u krug stvaraju se nove bend formacije 
koje rade na novim zadacima, tako da svaki programski 
koncert donosi nešto novo. U sklopu jedne godine škola 
predstavi pet tematskih koncerata koji predstavljaju 
rad i program škole, a kroz “Session bands” program 
formira se preko 50 bend formacija i isto toliko autorskih 
uradaka.

Cilj Rock škole mostar je kroz muziku povezivati mladi I 
činiti ih boljim osobama.
Mostar Rock School podržava USAID-ov Program 
podrške marginaliziranim grupama.
 

ZNAČAJ STRATEŠKOG 
PLANIRANJA, TE NJEGOVI 
OSNOVNI PRINCIPI 

Posljednji trening namijenjen organizacijama odabranim 
po javnom pozivu u septembru 2017. g., čije je 
djelovanje usmjereno na poboljšanje položaja osoba 
sa invaliditetom, Roma, žena i mladih, bio je posvećen 
strateškom planiranju.

Cilj je bio omogućiti učesnicima/ama da se upoznaju sa 
osnovnim elementima procesa strateškog planiranja, 
te strateškim planom kao dokumentom kojim se 
definišu osnovni pravci rada organizacije. U skladu 
s tim, učesnici/e su učili kako kreirati viziju i misiju 
organizacije, odrediti njene temeljne vrijednosti, odrediti 
slabosti, snage, mogućnosti i prijetnje koristeći SWOT i 
TOWS analizu, definirati strateške i operativne ciljeve, 
te indikatore. Posebno je istaknuta važnost monitoringa 
implementacije strateškog plana.

Također, u okviru treninga, jedna sesija je posvećena 
rodnoj ravnopravnosti u kontekstu teme. Tokom sesije 
učesnic/ce su se upoznali sa zakonskim okvirom koji 
regulira pojmove rodne ravnopravnosti u BiH, a poseban 
naglasak je stavljen na efekat jednakosti kao metodi koju 
koriste organizacije koje žele postići veću jednakost i biti 
inkluzivnije za sve ciljne grupe.

Trening je održan u periodu od 12-14. decembra u Ilidži.

LGBTI OSOBE IMAJU PRAVO NA 
JAVNE USLUGE 

Ljudska prava LGBTI osoba bila su tema okruglog 
stola „Lokalnim djelovanjem do sistemske podrške 
LGBTI osobama u Kantonu Sarajevo“ koji je održan 
19.12.2017. godine u Sarajevu u organizaciji Sarajevskog 
otvorenog centra, a u okviru projekta „Insitucionalna 
mreža podrške za LGBTI osobe u Kantonu Sarajevo“, 
finansiranog od strane USAID-ovog Programa podrške 
marginaliziranim grupama (USAID/PPMG).
 
Cilj je bio u fokus staviti pitanja značajna za LGBTI 
osobe, a koja mogu biti ostvarena i poboljšana 
na lokalnom i kantonalnom nivou. Govorilo se i 
o dosadašnjim uspjesima na polju senzibilizacije 
predstavnika_ca KJU Centra za socijalni rad, JU 
Psihijatrijske bolnice Jagomir, Ministarstva za rad, 
socijalnu politiku, raseljena lica i izbjeglice Kantona 
Sarajevo i njegovih resornih ustanova i Kantonalnog 
tužilaštva Kantona Sarajevo za rad sa LGBTI osobama.
Jedna od tema bila je i standardi postupanja prema 
LGBTI osobama u zdravstvu, sistemu socijalne i 
krivične zaštite, te o obavezama lokalnih institucija u 
oblasti zaštite od diskriminacije na osnovu seksualne 
orijentacije, rodnog identiteta i spolnih karakteristika, a 
govorilo se i  o nasilju nad LGBTI osobama, prije svega 
slučajevima koje SOC bilježi.

Okruglom stolu prisustvovali su predstavnici relevantnih 
institucija u pitanjima ljudskih prava LGBTI osoba.

